






































































Дие рокьула дирго персонажал. Бокьула К. Маза-
евасул «БацIазул бертин» абураб спектаклялдаса 
хIикматаб Ассадагур хIамаги; Р. ХIамзатовасул 

«ГIумруялъул гьакибер» спектаклялдаса ццидалай ва 
рекIкIай гьерсихъанги; хIана дица Шекспирил «Ромео 
ва Джульетта» спектаклялда киназдаго чIалгIарай ва 
йиха-хочарай, Джульеттал рахьдал эбелалъул рольги, 
йокьула «Бернард Альбал рукъ» спектаклялдаса Маг-
далинаги; А. Портесал «Кинабго кIалагъоркье чIвараб 
рукъ» спектаклялдаса ахIмакъай Пуруги. Руго дир репер-
туаралда лирикиял ва драматикиял ролалги. Мисалалъе, 
ГIабасил МухIамадил «Камалил Баширалдаса» Залбика; 
А. Цагарелил «Ханума» пьесаялда, киназего йокьарай 
Ханума; М. Къурбановасул «Малла Насрудиналдаса» 
Зазал ва цогидалги. ГIицIго Северияб Кавказалъул 
регионазде гуребги, нижер театр щола гIемерал бакIаз-
де ва гIахьаллъула тIолабго Россиялдаго тIоритIулел 
театразул Халкъазда гьоркьосел фестивалаздаги. Дир 
хIалтIиялъе тIадегIанаб къимат кьуна ва щвана гIемерал 
грамотаби, баркалаби, премиял. ЛъикI хIарал руччаба-
зул ролазухъ дие кьуна «Дагъистаналъул мустахIикъай 
артистка» абураб хIурматияб цIар ва хадубги щвана 
«Дагъистаналъул Халкъияй артистка» абураб цIарги. 
Дие бокьула дирго хIалтIи , гуребани гьадин гIемер 
хIалтIунги бажарилароан.
–  ТIоцебесеб  бакIалда  кинабха  дуца  кколеб: 

рукъищ яги хIалтIийищ?
– Дица сценаялъе гIемераб къуват кьуна, амма, гье-

динго дир буго хъизан-лъимал, рос-рукъ, эбел-эмен. Дие 
гIагарлъиги хIалтIиги – театралияб хIаракатчилъи цо 

медалалъул кIиго рахъ гIадинал 
жаллъун ккола, ва гьезул щибаб 
дие хириябги буго. Дида цадахъ 
ругел гIемерисезе хъизан-рукъ 
битIичIо. Гьез тIаса бищана 
искусство. Гьезда гIайиб гьабизе 
бакI дида лъаларо. Амма дида 
цебе чIоларо театр гьечIогоги 
хъизан гьечIогоги. Хъизан 
гьечIеб гIумруги гIумру гуроха. 
Лъимал гьаридал дир гIумру 
гIемерго бечелъана, абула хIатта 
сценаялда ролалгицин лъикI 

хIазе лъугьанила дицайилан.
–  ГьабсагIат сунда тIадха мун хIалтIулей йигей?
– Нижеца лъун буго «Мекъай гIадан квегъи» (Укро-

щение строптивой) абураб спектакль. Дица цебехун хIан 
рукIана Шекспирил «Ромео ва Джульетта» спектаклялда 
рахьдал эбелалъул ва «Гамлеталда» къиралалъул ролал. 
Дида ракIалде кколаан мекъай гIаданалъул роль дихъа 
лъикI лъугьинилан. Дие кидаго бокьун букIана гьеб хIа-
зе – дирги гIамал-хасият гьелъулго гIадинаб букIиналъ! 
БукIаниги щвечIо дие гьеб хIазе. Заман борчIун ун бата-
на... ГIолохъанаб мехалда дунги дойго гIадинай мекъай 
йикIана. Гьанжейин абуни, дие данде кколеб гIадинаб 
роль буго Катаринал гуреб, гьелъул эбелалъул роль. 
Шекспирил дагьал рукIуна руччабазул ролал. Гьанже 
дица гьеб спектаклялда хIалеб буго къоролалъул роль. 
Катеринал роль хIала Зульфия Архилаевалъ ва Зинаида 
Чавтараевалъ. Бахиллъун балагьула дун, гьел ясал Катери-
налги Бьянкалги ролазда тIад хIалтIулел ругеб куцалъухъ. 
Нижер театралда гьунар бугел гIолохъанал актерал дагьал 
гьечIо ва гьелдаса ниж кутакалда разиял руго!

АРТИСТАЛЪУЛ 
ХИСИЗАБИЧIЕБ 
СУРАТ
Саният Рамазанова-КъурбанмухIамадова 
ккола Дагъистаналъул  халкъияй артист. 
Эффенди Капиевасул цIаралда бугеб, 
тумазул театралъул сценаялда 30-го 
гIанасел соназ гьелъ хIарал ролаз хIайран 
гьаруна гIадамал. Саниятие гьитIинго 
бокьулаан кечI ахIизе, кьурдизе, гIадамазда 
цее яхъине. Актералъулаб ишалдаги гьелъ 
лъикIаб бажари бихьизабуна. 

Бокьилаан хIазе Джульеттал, Офелиял ролал. Пайда 
щиб, гьел хIалеб ригьалдаса ун йиго дун гьанже, Сара 
Бернарица Джульеттал роль 50 сон бараб мехалда хIан 
букIаниги. Абула актерал херлъуларилан, амма щайха 
дие ригьалда йигей гIаданалъе гIолохъанал мусудузул 
ролал хIазе, гьелъие мустахIикъал гIолохъанал ясалги 
театралда рукIаго? КIиго соналъ цебе дица хIана АхIмад-
хан СултIанил 25 сон барай лъади Фаинал роль. Хадуб, 
дида рекъолеб гьечIеблъиги бихьун, гьебги тана.
–  Балагьаразда артистал гьез хIалел ролазул геро-

язда релъун рихьула. Ахиралдаги гьел лъугьуна хIа-
къикъияйги хIалейги ратIа гьаризе, гьезул лъикIаб 
квешаб  рахъ  балагьизе. Щиб  дуца  гьелда  абилеб? 
Кинал ролазда мунго йихьулей?

– ХIалтIизе байбихьидал дирги кколеб букIана гье-
дин гIадин. Цо нухалда магIарухъ дица хIалеб букIана 
Къуркълиса Щазал роль. Ралагьаразда дун ракIалдаги 
гьединайлъун хутIун йигоан. Цо лъагIалидаса ккана долго 
росабалъе гастролязде. Гьеб мехалдаги дида гIемераз 
Щазайилан абулеб букIана. Лаказул театралда хIалтIизе 
байбихьидалги дида Ассадогурилан абизе байбихьана. 
Гьеб букIана Мазаевасул маргьуялдаса цIухIамил роль. 
Дица хIаракат бахъула церехун хIачIел, дирго гIамал-ха-
сияталда релълъарал героязул ролал хIазе. Театралдаги 
гьелъие нухал дие къаларо.
–  Мун  йиго  кутакалда жигарай  гIадан.  Театрал-

да хIай гуребги, кинабаздаги яхъула кечIги ахIула. 
Гьединго дур буго лъикIаб хъизанги. Дуда заман гьеб 
киналъего кин батулебали лъазе бокьилаан?

– Бигьаго букIунаро. Лъимал гIисинаб мехалда ки-
налдего регIизеги регIулароан. Гьединги дица кIвахI 
къезабуна ва театралда тIадеги, рестораназде хьвадун 
ва бертабалъ кечI ахIун, гьабулаан магIишат. ЧанцIулго 
киноялдаги яхъана.
–  Кинал кинабазда?
– Бищунго ракIалда чIараб роль ккана «Халкъазул 

гьудуллъи» сериалалда, гьеб бихьизабуна ТНТялъ. Дие 
гьанжесел сериалал рокьуларо ва гьезухъ ялагьуларо. 
Гьел гIедегIун рахъарал киноязулъ мухIканлъи, даража 
букIунаро.
–  Дур лъималазе щаллъун рахъине бокьун бугеб?

– Дир васас жеги щибго тIаса бищун гьечIо. ВукIуна 
цин тохтурилан, цинги юристилан… Ясалъ школа месе-
дил медалалда лъугIизабуна, цIалулей йиго ДГУ-ялъул 
журналистикиялъул факультеталда. Хьулги буго лъикIай 
журналист яхъинилан.
–  Дуе хIухьбахъи киб гьабизе бищунго бокьулеб?
– Бищунго лъикIаб хIухьбахъи букIуна магIарухъ, 

тIабигIаталде рахъун. БитIараб бицани дир хIалтIиги 
буго хIалхьи, гьелдаса хадуб хIухьбахъизе кколаро ва 
рекIел хIалги квешаб букIунаро. Рокъойин абуни дун 
хIалтIизе ккола: йикIине ккола эбеллъунги, тIубазе ккола 
рукъалъул ишалги, гьабизе ккола квенги... Цебе кинабго 
дицаго гьабулеб букIана, гьанже ясалъги кумек гьабула. 
БукIана замана макьу гIезегIан кьижизе щоларебги. Гьаб 
рокъор чIезариялъул режим лъазабуралдаса гьединаб 
хIалхьи кIваричIилан ккана. Ниж чIалгIун руго зрите-
лазухъ! Бокьун буго сценаялде рахъине, чIагояб хIалтIи 
бихьизабизе, гастролазде хьвадизе.
–  Руччабазул берцинлъи цIуниялъул балъголъаби 

лъалищ дуда?
– Гьай-гьай, актриса йикIине ккола берцинай, гьайба-

тай! Гьеб бигьаяб ишги гуро, гIемераб заман хвезабизе 
ккола нилъго къачIаялда тIад. Амма дида ккола актеразе 
гьелдаса кIвар бугеблъун кколин жанисеб рухIияб рахъ, 
ралагьаразулъ кинаб букIаниги асар лъугьинабизе ба-
жари. БетIергьанас берцинлъи кьун гьечIони, актерлъун 
вукIине бегьуларин абураб пикруги букIине бегьуларо. 
Нилъеда гIемерал лъала, берциналин абизе бакI гьечIел, 
лъикIал актералги. Гьанже гIадамал берциналлъун лъу-
гьинариялъеги гIемерал ресал руго. Чан вугев сипат къа-
чIарав ва гьедин гIолохъанлъиги берцинлъиги цIунарав 
кочIохъан… Дидайин абуни гьениб лъалеб жо цохIо буго: 
берцинаб черхги, гIадамазулгун лъикIаб гьоркьоблъиги 
букIине ккани, кIал чIезе ккола заманалда!
–  ТIаде балагьун мун дудаго ракIчIарай ва талихIай 

гIаданилан ккола…
– Дун талихIайлъун йикIуна гIадамазе хIажат йи-

кIин бихьидал. КидагIаги зигардизеги зигардуларо. 
Дие БетIергьанас кьун буго кинабго чIужугIаданалъул 
букIине кколеб щинаб. Дагьайги талихIайлъун йикIина 
хадубккунги театралда хIалтIизе кIванани. Бищун кIуди-
яб анищ буго лъималазул лъимал гIезаризе. Гьеле гьеб, 
кIодоэбеллъун йикIин буго дида жеги бихьичIеб талихI!

Бокьизе ккола гIумру, бихьизе ккола сверухъ лъи-
кIаб щинаб, гьеле гьеб мехалда рукIуна унго-унгоги 
талихIаллъун!

Виолетта РАТенКовА

